
Ajunaarnersuarnik ajunaarnersuartulluunniit ittunik pisoqartillugu iliuuseqapallattarnermut 

upalunaarsimangerup kommuninit akisussaaffigineqarnerata pitsaaqutaanik 

pitsaanngequtaanillu UKA2018-imut Naalakkersuisut nassuiaasiornissamik 

peqquneqarnissaannut Inatsisartuni aalajangiiffigisassatut siunnersuut.  

(Inatsisartunut ilaasortaq Bendt B. Kristiansen, Inuit Ataqatigiit) 

Inatsisartunut ilaasortap Bendt B. Kristiansen-ip Inuit Ataqatigiinneersup ajunaarnersuarnik ajunaar-

nersuartulluunniit ittunik pisoqartillugu iliuuseqapallattarnermut upalungaarsimanerup kommuninit 

akisussaaffigineqarnerata pitsaaqutaanik pitsaanngequtaanillu UKA 2018-imut Naalakkersuisut nas-

suiaasiornissamik peqquneqarnissaannut Inatsisartuni aalajangiiffigisassatut siunnersuutaanut qujal-

luta, Partii Naleraq sinnerlugu imannak oqaaseqarfigissuarput:  

Ajunaarnersuarmik oqarutta eqqaaqqaakkata soorunami siullersaraat upernaaq manna Nuungaatsiami 

ajunaarnersuaq inuit inuunerannik alianaqisumik kinguneqartoq.  

Taamaammallu aamma manna iluaatsillugu Nuungaatsiarmiut tamaasa ajunaartullu ilaqutai misigin-

neqatigingaarpavut. 

Soorunami aamma Illorsuarmiut tamaasa misiginneqatigeqaagut, Nuungaatsiarmiutuulli aamma nu-

naqarfimminniit pigisatik tamaasa qimaannarlugit qimangutsinneqartariaqarsimasut. 

Aamma manna iluatsillugu ajunaarnersuarmi suleqataasimasut ikiuuttut ikiuiniarnernillu assigiin-

ngitsunik ingerlatsisut tamarluinnaasa qutsavingaangut,  ajunaarnersuup kinguneranik suli ajorneru-

sumik eqqungaasunut  misigisaqarfiusinnaaneraluanik minnerulersitsisunut tamanut, tassami ikiuini-

arnerit assigiinngitsut ingerlanneqarsimanngikkaluarpata, ajunaarnersuup kingunipilui suli ajorne-

rusimassangaluarmata.  Aamma danmarkimiit, Islandimiit Savalimmiuniit allaniillu taperserluarne-

qarnerput qutsavingaarput.  

Nalunngilarput pinngortitami ajunaarnersuit naatsorsoruminaassinnaasartut aammalu ilaanneeriar-

lutik tassanngaannaq takkussinnaasartut, kisianni ajunaarnerit annerusut minnerusulluunniit inuit 

uagut nammineerluta mianersuaalliornitsigut pisinnaasartut akisussaaffigisinnaangatsigit, tamakku 

pinaveersimatinneqqarnissaat tamatta akisussaaffigalugulu pisussaaffingaarput.  

Taamaammat ajunaarnerit uagut nammineerluta pilersissinnaasavut sapinngisarput tamaat pina-

veersimatinneqarnissaat aamma atuarfinni ilinniarfinnilu paasisitsiniaanerunikkut qaammarsaavigi-

nerusariaqarparput. 

Nalunngilarput ajunaarnersuaqarsinnaaneranut sillimaniarnermut piareersimanissamut annaassini-

arsinnaanermullu pilersaarusiortoqartartoq aamma taakkununnga sungiusarnerit sumiiffiit ilaanni 

assigiinngitsutigut ingerlanneqartartut. 

Soorunami ajoraluartumik ajunaarnerit assigiinngitsut annerusumik minnerusumilluunniit immami, 

nunami illoqarfinni, nunaqarfinni sumiluunniit pisinnaasarput. Taamaammat sumiluunniit sukkul-

luunniit sillimaniarnissaq pisariaqartuaannarpoq. 

Sårunami pisariaqarpoq pisortat sorliit sunik qanorlu pisussaaffeqarlutillu qanoq akisus-

saaffeqarnersut ersarissaavigissallugu pisariaqarmat siunnersuut taperserparput.  

